
	«ԱԶԳ» ՕՐԱԹԵՐԹ #88, 14-05-2010
Օրվա հետքերով

Տեղադրվել է` 2010-05-14 01:17:28 (GMT +04:00)

ՓՈՓՈԽՎՈՒՄ Է ԱՇԽԱՏԱՆՔԱՅԻՆ ՕՐԵՆՍԳԻՐՔԸ

ԱՐԵՎԻԿ ԲԱԴԱԼՅԱՆ
Մինչ Ազգային ժողովի պատգամավորն աշխատանքային օրենսգրքի փոփոխությունները որակում է որպես մեկ քայլ առաջ, արհմիության ներկայացուցիչները մտահոգ են եւ անհանգստացած:

«Աշխատանքային օրենսգրքի փոփոխություններով առաջարկվում է ներդնել աշխատանքային հարաբերությունների կարգավորման բանավոր պայմանագրի ինստիտուտ, իսկ գրավոր պայմանագիր կարող է կնքվել կողմերից մեկի պահանջով: Բանավոր պայմանագիրը չի նպաստի աշխատանքային հարաբերությունների կայունացմանը: Հետագայում գործատուի եւ աշխատողի միջեւ տարաձայնությունների դեպքում նման պայմանավորվածության դեպքում դժվար կլինի լուծել առաջացած խնդիրները», «Հենարան» ակումբում երեկ ասաց Հայաստանի արհմիությունների կոնֆեդերացիայի նախագահի տեղակալ Բորիս Խառատյանը :

ԱԺ սոցիալական հարցերի մշտական հանձնաժողովի նախագահ Հակոբ Հակոբյանը նկատում է, որ իրենց հանձնաժողովն առաջարկել է բացառել բանավոր պայմանագրի ինստիտուտի ներդրման հնարավորությունը: «Այդ դրույթը Հայաստանում կիրառելի չէ: Ավելի բարձր արժեքային համակարգ ունեցող հասարակություն է պետք: Այժմ այս հարցը քննարկում ենք կառավարության հետ», ասաց Հակոբ Հակոբյանը:

Ազգային ժողովն առաջին ընթերցմամբ ընդունել է աշխատանքային օրենսգրքի փոփոխությունների մասին փաթեթը: Նախատեսվում է փոփոխություններ կատարել օրենսգրքի 109 հոդվածում:

«Այս փոփոխություններով փորձ է արվում ներդնելու կոլեկտիվի ընտրած եւ աշխատավորների շահերը պաշտպանող մի մարմին, որը արհեստակցական միություններին հավասար իրավունքներ է ունենալու, բայց չի ունենալու ոչ մի պարտականություն եւ պարտավորվածություն: Սա դեռեւս անհասկանալի մի փորձ է մեզ համար, որի նպատակը դեռեւս պարզ չէ», ասաց Բորիս Խառատյանը:

Գործող աշխատանքային օրենսգիրքն աշխատավարձերի ուշացման համար փոխհատուցում սահմանում է, սակայն հստակ չափն ու կարգը չի նշում: Փոփոխությունների ընդունման դեպքում աշխատավարձի վճարման ժամկետի ավարտից հետո յուրաքանչյուր ուշացած օրվա համար սահմանվում է աշխատավարձի 1 տոկոսի չափով տույժ: «Ես գտնում եմ, որ 1 տոկոսը շատ մեծ թիվ է: Եթե պետական տուգանքի չափը կազմում է օրական 0,15 տոկոս, կարելի է աշխատավարձի դեպքում էլ նույն այդ թիվը կիրառել», նշեց Հակոբ Հակոբյանը:

Արհմիությունների կոնֆեդերացիայի իրավաբանական բաժնի վարիչ Միքայել Փիլիպոսյանը առաջիններից մեկն է, որ քննարկել եւ ուսումնասիրել է առաջարկվող փոփոխությունները: «Կարեւորը, որ հնարավորինս բացառվեն աշխատանքից ապօրինի հեռացվելու դեպքերը», ասաց Միքայել Փիլիպոսյանը: Կոնֆեդերացիան անվճար իրավաբանական աջակցություն է ցուցաբերում բոլոր նրանց, ովքեր կարծում են, որ իրենց աշխատանքային իրավունքները ոտնահարվել են: «Հաճախ մեզ դիմում են չափազանց ուշ, երբ արհեստակցական միությունը ոչինչ չի կարող անել, քանի որ դատական կարգով բողոքարկելու ժամկետներն արդեն ավարտված են լինում: Աշխատանքից ապօրինի հեռացվելու դեպքում աշխատավորները պետք է չստորագրեն որեւէ փաստաթուղթ եւ դիմեն մեզՙ որոշումը բողոքարկելու համար: Բողոքարկման համար սահմանված է մեկ ամիս ժամանակ, ժամկետի ավարտման դեպքում այլեւս հնարավոր չի լինի դատական կարգով վերականգնել ոտնահարված իրավունքները», ասաց Միքայել Փիլիպոսյանը:

